
Acord de la Mesa del Parlament pel qual s’aprova la versió en occità (aranès) de la Llei 1/2019, del 15 de febrer, de supressió del Consell Comarcal del Barcelonès

De conformitat amb el que disposen l'article 6.5 de l'Estatut d'autonomia de Catalunya; l'article 4 de la Llei 2/2007, del 5 de juny, del Diari Oficial de la Generalitat de Catalunya, i l'article 7 de la Llei 35/2010, de l'1 d'octubre, de l’occità, aranès a l'Aran, la Mesa del Parlament, en la sessió tinguda el dia 25 de febrer de 2019 ha aprovat la versió en occità, en varietat aranesa, de la Llei de supressió del Consell Comarcal del Barcelonès, aprovada pel Ple del Parlament en la sessió tinguda el dia 6 de febrer de 2019 i publicada en el Butlletí Oficial del Parlament de Catalunya número 258, de l’11 de febrer de 2019, i en el Diari Oficial de la Generalitat de Catalunya número 7813, del 19 de febrer de 2019, el text de la qual es reprodueix a continuació, a l’efecte que es publiqui en el Diari Oficial de la Generalitat de Catalunya (DOGC) i s’hi inclogui el número i la data de la llei publicada, i també la fórmula de promulgació.
Palau del Parlament, 25 de febrer de 2019
El secretari primer	El president
Eusebi Campdepadrós i Pucurull	Roger Torrent i Ramió




[bookmark: _GoBack]Acòrd dera Mesa deth Parlament peth quau s’apròve era version en occitan (aranés) dera Lei 1/2019, deth 15 de hereuèr, de supression deth Conselh Comarcau deth Barcelonès

De conformitat damb çò que dispòsen er article 6.5 der Estatut d’autonomia de Catalonha; er article 4 dera Lei 2/2007, deth 5 de junh, deth Diari Oficial de la Generalitat de Catalunya, e er article 7 dera Lei 35/2010, der 1 d’octobre, der occitan, aranés en Aran, era Mesa deth Parlament, ena session aguda eth dia 25 de febrièr de 2019, a aprovat era version en occitan, en varietat aranesa, dera Lei de supression deth Conselh Comarcau deth Barcelonès, aprovada peth Plen deth Parlament ena session aguda eth dia 6 de febrièr de 2019 e publicada en Butlletí Oficial del Parlament de Catalunya numèro 258, deth 11 de febrièr de 2019, e en Diari Oficial de la Generalitat de Catalunya numèro 7813, deth 19 de febrièr de 2019, eth tèxte dera quau se reprodusís de contunh, ar efècte que se publique en Diari Oficial de la Generalitat de Catalunya e s’i includisquen eth numèro e era data dera lei publicada, e tanben era formula de promulgacion.
Palau deth Parlament, 25 de febrièr de 2019
Eth secretari primièr	Eth president
Eusebi Campdepadrós i Pucurull	Roger Torrent i Ramió


Lei de supression deth Conselh Comarcau deth Barcelonès
Preambul
Era Lei 30/2010, deth 3 d’agost, de vegueries, modifique er article 5 deth tèxte rehonut dera Lei dera organizacion comarcau de Catalonha, aprovat peth Decret legislatiu 4/2003, deth 4 de noveme, e determine que quaussevolh modificacion  des demarcacions comarcaus s’a de hèr per lei, a excepcion de quan se tracte de modificacions qu’afècten a parts de tèrmes municipaus e siguen conseqüéncia dera modificacion des limits des corresponents tèrmes municipaus. D’aguesta manèra, se constate era volontat deth Parlament de Catalonha qu’eth mapa comarcau de Catalonha se determine per lei.
Simultanèament s’apròve era Lei 31/2010, deth 3 d’agost, der Airau Metropolitan de Barcelona, que se configure coma un ens locau supramunicipau de caractèr territoriau integrat pes municipis dera conurbacion de Barcelona a qué hè referéncia er article 2 dera dita lei, entre es quaus i a vinculacions economiques e sociaus que hèn de besonh era planificacion de politiques publiques e era implantacion de servicis d’ua manèra conjunta, e enes quaus i son integradi es municipis que conformen era comarca deth Barcelonès.
Er Airau Metropolitan de Barcelona exercís es competéncies que li atribuís era Lei 31/2010, es que li pòden atribuïr d’autes leis e, damb era acceptacion prealabla, es que li delèguen es municipis e d’autes administracions; ath temps qu’es conselhs comarcaus deth sòn encastre territoriau exercissen es competéncies e es foncions pròpries que non s’atribuïssen ar Airau Metropolitan de Barcelona.
Per un aute costat, eth Conselh Comarcau deth Barcelonès se constituís eth 9 de març de 1988, e a exercit es competéncies que li son pròpries, ara empara deth tèxte rehonut dera Lei dera organizacion comarcau de Catalonha. Pendent lèu trenta ans d’istòria, eth Conselh Comarcau a exercit competéncies d’organizacion deth territòri, a gestionat servicis sociaus, esportius e der encastre der ensenhament, a impulsat activitats e programes dirigidi as joens, a creat eth Centre Comarcau d’Atencion d’Animaus de Companhia, a hèt òbres de regeneracion e melhora urbanistica, a promoigut e gestionat abitatges damb emparament oficiau, parcatges urbans e dotacions publiques, e a amiat a tèrme foncions clau entath territòri, coma eth desvolopament dera Ronda Verda e era mantenença integrau des rondes de Barcelona. Maugrat açò, non se pòt desconéisher era realitat dera superposicion de foncions, activitats e servicis deth Conselh Comarcau deth Barcelonès e der Airau Metropolitan de Barcelona, donques que toti es municipis deth Conselh Comarcau son includidi en Airau Metropolitan de Barcelona.
Parallèlament, era reforma dera organizacion territoriau e der encastre locau en Catalonha ei ua des prioritats deth Govèrn dera Generalitat, damb qué s’a de dar responsa as besonhs des govèrns locaus de Catalonha e, simultanèament, reestructurar es diferenti nivèus d’administracion que i a en Catalonha, jos es paramètres de racionalizacion, simplificacion, eficiéncia, diferenciacion, coesion e sostenibilitat.
En data deth 15 de març de 2017, es organs de govèrn deth Conselh Comarcau deth Barcelonès apròven ua mocion qu’inste ara Generalitat e ath Parlament a iniciar eth procediment de supression dera institucion, per çò que cau adoptar es mesures normatives de besonh entà dar cobertura ad aguesta situacion e, simultanèament, garantir er exercici des competéncies que li son pròpries.
Totun, eth procès de traspàs des foncions e competéncies deth Conselh Comarcau deth Barcelonès e des organismes, entitats e empreses restacadi o depenenti afectadi pera supression aurie d’èster presidit pes principis de garantida ara ciutadania, en favor deth perfeccionament, era racionalizacion e era sostenibilitat de toti es servicis e activitats qu’actuaument prèste era Administracion comarcau entà contribuïr ara melhora dera qualitat de vida des mès de dus milions de persones que viuen en territòri, en tot garantir ath madeish temps es drets des trabalhadors comarcaus e des organismes, entitats e empreses restacadi o depenenti afectadi pera supression, ara empara der article 44 der Estatut des trabalhadors.
Per imperatiu legau, cau ua norma damb reng de lei que regule era supression deth Conselh Comarcau deth Barcelonès e, ath madeish temps, garantisque er exercici des sues competéncies damb relacion as ciutadans des municipis dera comarca.

Article 1. Supression deth Conselh Comarcau deth Barcelonès
Se suprimís eth Conselh Comarcau deth Barcelonès e es organs que, d’acòrd damb eth tèxte rehonut dera Lei d’organizacion comarcau de Catalonha, aprovat peth Decret legislatiu 4/2003, deth 4 de noveme, lo constituïssen.

Article 2. Distribucion de competéncies, activitats e servicis
1. Es competéncies, es activitats e es servicis pròpris deth Conselh Comarcau deth Barcelonès s’an de distribuïr, per decret deth Govèrn, d’acòrd damb es critèris següents:
a) Eth principi d’autonomia locau.
b) Es règles de distribucion de competéncies entre es entitats locaus, establides pera legislacion de regim locau e, s’escatz, pera legislacion sectoriau.
c) Era natura des competéncies exercides peth Conselh Comarcau deth Barcelonès.
d) Eth besonh o convenença de mantier formes de gestion supramunicipau des activitats e es servicis, especiaument per Airau Metropolitan de Barcelona.
e) Era titularitat des competéncies e des bens afectadi as servicis deth Conselh Comarcau deth Barcelonès.
f) Era aplicacion des principis de racionalizacion, simplificacion, diferenciacion, subsidiarietat, coesion, eficiéncia economica e sostenibilitat e sufisença financèra, entà garantir eth corrècte foncionament des respectius servicis e activitats .
2. Es competéncies exercides peth Conselh Comarcau deth Barcelonès per delegacion, per encomana de gestion o per mejan de d’autes formules de collaboracion interadministrativa des municipis, d’autes administracions locaus o dera Administracion dera Generalitat an d’èster assumides pera administracion titulara dera competéncia, sense prejudici que se’n pogue acordar era delegacion, encomana de gestion o d’autes formes de collaboracion interadministrativa a d’autes administracions publiques.

Article 3. Comission mixta
1. S’a de crear ua comission mixta, integrada per representants dera Generalitat, des municipis dera comarca deth Barcelonès e deth Conselh Comarcau deth Barcelonès, pr’amor qu’elabòre ua prepausa de distribucion des competéncies, es activitats e es servicis deth Conselh Comarcau deth Barcelonès. Tanben an de formar part d’aguesta comission representants der Airau Metropolitan de Barcelona e des autes administracions supramunicipaus quan siguen dirèctament afectades pera supression deth Conselh Comarcau deth Barcelonès, e representants des trabalhadors deth Conselh Comarcau deth Barcelonès e des organismes, entitats e empreses restacadi o depenenti, qu’an d’assistir as reünions damb votz e sense vòt quan se debaten tèmes que les afècten laboraument.
2. Era prepausa qu’a d’elaborar era comission mixta a d’includir, aumens:
a) Era distribucion des servicis, bens, drets, accions, obligacions e personau des quaus, en moment dera entrada en vigor d’aguesta lei, son titulars eth Conselh Comarcau deth Barcelonès e es sòns organismes, entitats e empreses restacadi o depenenti.
b) Eth calendari e es procediments entà materializar es traspassi en favor dera entitat qu’en cada cas se determine, damb era identificacion des drets, obligacions, bens, personau, contractes, convènis o d’auti mecanismes de collaboracion.
c) Era distribucion, totau o parciau, des quantitats deth Hons de cooperacion locau assignades ath Conselh Comarcau deth Barcelonès en exercici vigent entre es entitats locaus que correspone per rason des servicis traspassadi.
d) Es mesures entà garantir era mantenença sense interrupcion des activitats e es servicis deth Conselh Comarcau deth Barcelonès e es sòns organismes, entitats e empreses restacadi o depenenti.
3. Era comission mixta a de presentar era prepausa ath departament dera Generalitat competent en matèria d’Administracion locau en termini de tres mesi a compdar de londeman dera entrada en vigor d’aguesta lei. Abans de presentar era prepausa, era comission mixta a de sosméter a consulta dera representacion des trabalhadors deth Conselh Comarcau deth Barcelonès e des organismes, entitats e empreses restacadi o depenenti.
4. Era Comission mixta s’a de constituïr en termini d’un mes a compdar dera data d’entrada en vigor d’aguesta lei.

Article 4. Tramitacion e aprobacion dera prepausa dera comission mixta
1. Eth departament dera Generalitat competenta en matèria d’Administracion locau a de sosméter era prepausa dera comission mixta, a qué hè referéncia er article 3, a audiéncia des municipis e des entitats supramunicipaus afectadi e a jutjament deth Conselh de Govèrns Locaus.
2. Se s’an produsit discordàncies en sen dera comission mixta pendent era elaboracion dera prepausa, aguestes s’i an d’adjúnhar. En aguest cas, eth Govèrn a d’elevar era prepausa e es discordàncies formulades ath Parlament pr’amor que s’i pronóncie.
3. Eth Govèrn a d’aprovar per decret era distribucion e eth traspàs des competéncies, es activitats e es servicis deth Conselh Comarcau deth Barcelonès e des organismes, entitats e empreses restacadi o depenenti, d’acòrd damb era prepausa presentada pera comission mixta e, s’escatz, damb era decision parlamentària a qué hè referéncia er apartat 2.


Article 5. Subrogacion enes relacions juridiques e es drets deth personau 
1. Era aprobacion deth decret de distribucion e traspàs de competéncies, activitats e servicis compòrte era subrogacion per part des administracions corresponentes enes relacions juridiques, de dret public e privat, establides peth Conselh Comarcau deth Barcelonès e pes organismes, entitats e empreses restacadi o depenenti afectadi pera supression.
2. S’an de respectar e garantir, de manèra especifica, es drets e  es condicions laboraus de quinsevolha natura des foncionaris e eth personau deth Conselh Comarcau deth Barcelonès e des organismes, entitats e empreses restacadi o depenenti afectadi pera supression.

Disposicion addicionau prumèra. Regim especiau dera comarca deth Barcelonès
Era representacion e gestion des interèssi dera comarca deth Barcelonès correspon, coma excepcion ath regim generau establit peth tèxte rehonut dera Lei d’organizacion comarcau de Catalonha, aprovat peth Decret legislatiu 4/2003, deth 4 de noveme, as ens locaus que d’acòrd damb aguesta lei assumissen es competéncies, es activitats e es servicis deth Conselh Comarcau deth Barcelonès.

Disposicion addicionau dusau. Foncionaris d’abilitacion estatau
1. Era supression deth Conselh Comarcau deth Barcelonès compòrte, d’acòrd damb era normativa en vigor, era supression des lòcs de trabalh reservadi a personau foncionari d’abilitacion nacionau e eth cessament des foncionaris que les aucupauen damb destinacion definitiva.
2. Es foncionaris a qué hè referéncia er apartat 1 an d’obtier naues destinacions d’acòrd damb çò qu’establís eth Reiau decret 128/2018, deth 16 de març, peth quau se regule eth regim juridic des foncionaris dera Administracion locau damb abilitacion de caractèr nacionau.

Disposicion transitòria. Continuitat dera prestacion des servicis
1. Mentre non se produsisque eth traspàs efectiu as autes administracions o entitats publiques des servicis, activitats, drets e obligacions de qué son titulars eth Conselh Comarcau deth Barcelonès e es organismes, entitats e empreses que ne depenen, era gestion e era prestacion corresponen ad aguest organisme e as organismes, entitats e empreses que ne depenen, qu’an de mantier es mejans e hons de besonh entà garantir eth foncionament normau des servicis e es activitats.
2. Es administracions publiques e es entitats responsables deth finançament deth Conselh Comarcau deth Barcelonès an de garantir qu’aguest dispòse des recorsi de besonh entà dar compliment a çò qu’establís er apartat 1.

Disposicion derogatòria
Demoren derogades totes es normes de reng parièr o inferior que s’opausen a çò que dispòse aguesta lei.

Disposicion finau prumèra. Abilitacion pressupostària
Es precèptes d’aguesta lei que compòrten despenes damb cargue as pressupòsti dera Generalitat produsissen efèctes a compdar dera entrada en vigor dera Lei de pressupòsti corresponenta ar exercici immediatament posterior ara entrada en vigor d’aguesta lei.

Disposicion finau dusau. Desplegament reglamentari
S’autorize ath Govèrn entà que dicte es disposicions reglamentàries de besonh entà desplegar e aplicar aguesta lei.

Disposicion finau tresau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

